
Аннотация. Инсоният ўз ривожида ахборот жамиятига ўтиши инсон катта ҳажмдаги ахборотни 

қабул қилиш ва ундан тўғри фойдаланишга тайёр эмаслигини кўрсатиб қўйди. Бу эса ахборотни тўғри 

идрок этиш маданиятини шакллантириш каби инсоннинг бевосита дунёқараши, салоҳияти, тажрибаси 

билан боғлиқ хусусиятларни камол топтириш масалаларининг долзарблигини янада оширади. 

Калит сўзлар: ахборотлашган жамият, ахборот маданияти, инсон, ёшлар, Интернет, манипуляция 

 

Муминов Алишер Гаффарович  

доктор политических наук, 

профессор НУУз 

НЕКОТОРЫЕ АСПЕКТЫ ПЕРЕХОДА К ИНФОРМАЦИОННОМУ ОБЩЕСТВУ 

 

Аннотация. Переход человечества в фазу формирования информационного общества, 

способствовал возникновению проблемы обработки большого потока информации. Решение этой 

проблемы видится в воспитании у населения и в первую очередь у молодёжи информационной культуры. 

SOME ASPECTS OF THE TRANSITION TO THE INFORMATION SOCIETY 

 
Abstract. The transition of mankind to the phase of formation of the information society, contributed to 

the problem of processing a large flow of information. The solution to this problem is seen in the education of the 

population and, first of all, of the youth of information culture. 

https://doi.org/10.47390/B1342V3SI1Y2023N07  

Америкалик олим Э. Тоффлер “Учинчи тўлқин” асарида [1] “Инсоният ортда 

қолдирган йўл уч босқичдан иборат”, деган фикрининг асосида қишлоқ хўжалиги, 

саноат ҳамда ҳозирги ахборот тамаддунлари назарда тутилган  эди. 

Дарҳақиқат, XX асрнинг сўнгги ўн йилликларида жаҳон индустриал жамиятдан 

ахборот жамиятига ўтиш даврини ўз бошидан кечирди. Ишлаб чиқариш усуллари, 

одамларнинг дунёқараши, давлатлараро муносабатлар тубдан ўзгарди.  

Ахборот соҳасининг тез суръатлар билан ўсиши замонавий технологияларнинг 

яратилишига ва кишилик ҳаётининг барча соҳаларини компьютерлаштиришга олиб 

келди. Бу эса ўз навбатида бугунги кунда ғоятда тезкорлик билан ўсиб бораётган 

“Ахборотлашган жамият” назариясини майдонга келтирди. 

ХХ асрнинг иккинчи ярмида АҚШ мисолида иқтисодиётнинг ахборотлаштириш 

соҳасининг дастлабки тадқиқотчилардан бири америкалик иқтисодчи Ф.Махлупнинг 

“АҚШда билимларни ишлаб чиқиш ва қўллаш” деб номланган асарида “ахборотлашган 

жамият” ибораси ишлатилган бўлиб, мазкур тушунча шу пайтга қадар қўлланиб 

келинган “индустриал жамият” тушунчасининг ўрнини эгаллади [2]. 

Ахборотлашган жамиятга ўтиш жараёни кўпгина тадқиқотчилар томонидан 

ўрганилган ва ҳозирда ҳам ўрганилмоқда. Жумладан, Россия Фанлар Академиясининг 

фундаментал ва амалий информатика институти директори, ахборотлаштириш 

соҳасида йирик мутахассис Константин Колиннинг фикрича, аҳолининг 50 фоиздан 

камроғи хизмат кўрсатиш соҳасида банд бўлса, унда жамият постиндустриал босқични 

кечаётган бўлади, жамиятда 50 фоиздан кўпроқ аҳоли ахборот соҳасида билан банд 

бўлса, мазкур жамият ахборотлашган жамиятга айланганлигини англатади [3].  

Шу сабабдан, жаҳондаги тараққий этган мамлакатлар ишлаб чиқариш ва 

ижтимоий-сиёсий соҳаларда ахборотлаштириш суръатларини бениҳоя ошириш 

натижасида ривожланишнинг юқори суръатларига эришмоқда.  

Айни чоғда, инсон ўзи яшаб турган дунёга ўзи олиб кирган ўзгаришлар билан 

баробар қадам ташлашга қодир эмаслиги маълум бўлди. Сўнгги йилларда инсон 

тафаккурининг маҳсули бўлган технологиялар уни ўзини ижтимоий муносабатлар 

майдонинидан суриб чиқараётганини кўриш мумкин.  

Швейцариянинг Давос шаҳрида бўлиб ўтадиган Жаҳон иқтисодий форумига 

тайёрланган маърузалардан бирида роботлар ва янги технологияларни кенг 

қўлланиши оқибатида 5 млн одам ишсиз қолиши, 7 млн иш ўрнига эҳтиёж қолмаслиги 

қайд қилинган. Форумнинг асосчиси швейцариялик иқтисодчи Клаус Шваб Bloomberg 

Агентлигига берган интервьюсида технологик инновациялар яқин йилларда 20 млн иш 

ўринларини йўқ бўлишига олиб келишини айтган. Унинг фикрича, интернетлашув ва 

робот техникасининг ривожланиши нафақат инсонлар қилаётган ишлар ва 

маҳсулотларни, балки инсон ҳаётини фундаментал тарзда ўзгариб - “инсон ўз қалбидан 

(душа и сердце) маҳрум бўлиши”га олиб келади. [4]  

Ахборотлашув жараёнларининг шиддат билан шундай жадаллашуви тарихий 

ривожланиш давомида аввал мавжуд бўлмаган янги – шахс ва жамиятга таъсир 

кўрсатадиган ахборот-коммуникация ресурсига эга бўлиши натижасида бир қатор 

муаммолар юзага келди.  

Улар қуйидагилар: 

- Жамиятнинг муайян қисми ахборотни қайта ишлаш ва ундан самарали 

фойдаланиш технологиясини эгаллаганлиги уларга ўз манфаатларидан келиб чиққан 

ҳолда ахборотни ўзгартириш, жамият аъзоларининг қолган қисмига ўз ғояларини 

тарғиб қилиш, уларга таъсир ўтказиш (манипуляция) хавфини юзага келтиради.  

- АКТ ривожининг жадаллашуви “рақамли нотенглик” бўйича ихтилофни 

кучайтиради. Олис ва чекка худудларни мобил алоқа билан қамраб олиш даражасининг 

етарли эмаслиги, Интернетдан самарали фойдаланишдаги ноқулайликлар ҳам “рақамли 

нотенглик”ни келтириб чиқариши мумкин. 

Европа комиссияси вице-президенти, Европа Иттифоқининг ташқи ишлар ва 

хавфсизлик сиёсати бўйича олий вакили Жозеп Боррель фикрига кўра рақамли  инқилоб 

туфайли дунё халқлари ўртасида нотегликни кучайишига олиб келмоқда. [5]  

- Жамиятнинг ахборот инфратузилмасини технологлар яратганлиги сабабли, 

жамият тараққиёти ва бошқарувида технократик тамойиллар устунлик қилишининг 

эҳтимоли кучаяди. Шу боис, ҳозирги замон жамиятини модернизация қилиш жараёнида 

“инсон омили”нинг роли ошиб боради. [6]   

- Ахборотни эркин олиш имкониятларининг кенгайиб бориши шахс 

медиамаданияти ошишини тақозо этади, фуқароларнинг ахборот маконида таклиф 

этилаётган медианомаларни танқидий таҳлил этиш ва уларга холис баҳо бериш, 

жамият ривожининг ижтимоий-маданий ва сиёсий қонуниятлари ва ўзига хос 

хусусиятларини тушуниш борасидаги қобилиятини ривожлантиришни ўз ичига олувчи 

ахборот маданиятини шакллантиришни ҳозирги кунда долзарб масалаларидан бирига 

айлантирди. [7] 

- Инсоннинг ахборот жараёнларига таъсир кўрсатиш имкониятлари кескин 

равишда ошиши натижасида шахс эркинлигини унинг ўз ҳатти-ҳаракатлари учун 

масъуллик ҳисси билан уйғунлаштириш муаммоси долзарб аҳамият касб этади. 

Эндиликда ахборот коммуникацияларидан фойдаланувчиларнинг ижтимоий 

масъулияти ва маданиятини янада ошириш, аҳлоқий меъёрларга амал қилиши янада 

муҳим роль ўйнайди.  

- Ахборот коммуникацияларининг ривожи натижасида шахсий ҳаётнинг 

дахлсизлигига путур етказиши эҳтимоли ҳам юзага келади. Махсус хизмат идоралари 

томонидан қатор мамлакат раҳбарлари орқасидан электрон кузатув ташкил этилгани, 

жумладан телефондаги суҳбатларини эшитиб, мамлакат ва уларнинг шахсий ҳаётига 

оид маълумотларни тўплаб борилганлиги ҳақида кўплаб хабарлар оммавий ахборот 

воситаларида пайдо бўлиши бунга мисол бўла олади. [8] 

Жамият ривожланишнинг ахборот босқичига ўтаётган, ахборот олиш 

имкониятларининг кенгайиб бораётган, ахборот эндиликда қудратли  сиёсий,  

иқтисодий ва мафкуравий қуролга айланган бир пайтда қуйидаги саволларнинг 

долзарблиги янада ортади: 

• инсон ахборотни излаш, уни қайта ишлаш, уни сақлаш ва ундан фойдаланиш 

борасидаги кўникмаларга қай даражада эга?  

• ахборот билан муваффақиятли ишлаш учун инсон қандай хислатларга эга 

бўлиши керак?  

• тўпланган маълумотлар кимларнинг қўлига тушади ва улардан қандай 

мақсадларда фойдаланилади? 

Бу эса ахборотни танлаш, саралаш, уни тўғри идрок этиш маданиятини 

шакллантириш каби инсоннинг бевосита дунёқараши, салоҳияти, тажрибаси билан 

боғлиқ хусусиятларни камол топтириш масалаларининг долзарблигини ошириб, инсон 

олдига янада чуқур билим эгаллашни, катта кўламдаги ахборотни тўла ўзлаштиришни 

фуқароларда ва аввало ёшларда ахборот ресурслари ва ахборот воситаларидан 

самарали фойдаланиш кўникмаларини шакллантиришни ҳозирги даврнинг долзарб 

масалалардан бирига айланди. 

Бу борада Президент Ш. Мирзиёевнинг қуйидаги таъкидларини келтириш 

ўринли бўлади. “..., ёшларимизнинг чуқур билимга эга бўлиши, чет тилларини ва 

замонавий ахборот-комммуникация технологияларини пухта эгаллашини таъминлаш 

доимий устувор вазифамиз бўлиб қолади” [9]. 

Давлатимиз раҳбарининг бу фикрларининг замирида жамиятнинг ривожи 

нафақат унинг техник соҳадаги ютуқлар, балки фуқароларимиз ва аввало, 

ёшларимизнинг ахборот маданияти даражаси билан ҳам белгиланиши, ҳар қандай 

техника соҳасидаги янгилик ва ғоялар маданиятнинг бир қисми бўлган тақдирдагина 

ижтимоий аҳамияти ошиши, техниканинг ривожи ва унинг сифати ўз навбатида 

ахборотдан фойдаланувчининг маданий савиясига боғлиқ бўлиши масалаларининг ҳам 

муҳим эканлиги ётади. 

Ўзбекистонда замонавий билим, интеллектуал салоҳият ва илғор 

технологияларни ўзлаштирмасдан, ахборот ресурслари ва алоқанинг замонавий 

воситаларидан самарали фойдаланиш маданиятини шакллантирмасдан туриб бирор 

бир жиддий иқтисодий, ижтимоий, техник масалани ҳал этиб бўлмаслиги тўғрисдаги 

тасаввур тўлиқ шаклланганлигини таъкидлаш зарур.  

Ҳозирги кунда мамлакатимизда 30 ёшгача бўлган ёшлар аҳолининг қарийб 60 

фоизини ташкил этишини эътиборга олсак, [10] Интернет ва унинг шакллари бўлган – 

интернет-телевидение, интернет-радио, электрон почта, онлайн-видео, ижтимоий 

тармоқлар каби кўплаб ахборот тарқатиш технологиялари имкониятларидан 

ёшларнинг маънавияти ва билим даражасини оширишда мақсадли ва оқилона 

фойдаланиш зарурлиги масаласи қанчалик муҳимлиги аён бўлади. 

Ўзбекистонда Мустақиллик йилларида аҳоли ва аввало ёшлар томонидан 

ахборотни қабул қилиш, уни қайта ишлаш ҳамда фойдаланиш омилларига жиддий 

эътибор берилаётганлиги алоқа ва ахборотлаштириш соҳасида салмоқли ишлар 

қилинганлигида яққол намоён бўлмоқда.  

Мамлакатимизда аҳоли ва айниқса ёшларимиз учун ахборот ресурслари, 

жумладан Интернет глобал тармоғидан фойдаланиш борасида кенг имкониятлар 

яратилганлигини таъкидлаш билан бирга, жамият ривожланишнинг ахборот босқичига 

кириши инсон катта ҳажмдаги ахборотни қабул қилиш ва уни қайта ишлаш ҳамда 

фойдаланишнинг ҳозирги замон воситалари ва усулларини эгаллашга том маънода 

тайёр эмаслигини ҳам кўрсатиб қўйди.  

Айни чоғда психологлар томонидан ўтказилган тадқиқот натижаларига кўра, 

аҳолининг 15-25 фоизигина ахборотни танқидий нуқтаи назардан ўзлаштиришга 

қодир, қолган 75 фоиз одамлар эса, олинган ахборотнинг таъсирига шундайлигича 

берилиб кетади. [11] 

Мутахассислар маълумотига кўра, интернет орқали тарқатиладиган ахборотнинг 

49 фоизи сезиларли даражада зўравонлик ва ёвузликнинг, 57 фоизи ахлоқсизликнинг 

бевосита ва билвосита тарғиботига хизмат қилади. 25 фоиз ахборот эса ёлғон, 31 фоиз 

маълумот ҳақиқатга тўла мос эмас. Бу ҳолат ёшлар онгу шуурига кучли таъсир этувчи 

ёт, бузғунчи ғоялар, миллий менталитетимизга зид, зарарли одат ва кўникмалар, 

текширилмаган ахборотга ҳам бирдек тааллуқлидир. [12] 

Жаҳонда ахборот тармоқлари орқали амалга оширилаётган ахборот-маданий ва 

ахборот-мафкуравий экспансия жаҳоннинг турли мамлакатларида ташвиш уйғотмоқда. 

Истиқболда қарам бўлиб қолиш ва мустақилликни қўлдан чиқариш эҳтимоли давлатлар 

раҳбарларини, жамоат институтлари ва фуқароларни хавотирга солмоқда. Ҳозирнинг 

ўзидаёқ кўплаб мамлакатлар ўз маданияти, анъаналари ва маънавий қадриятларини ёт 

ахборот таъсиридан ҳимоя қилиш учун махсус чоралар кўришга мажбур бўлмоқдалар.  

Бу эса инсондан ахборотни танлаш, саралаш, уни тўғри идрок этиш маданиятини 

шакллантириш  каби инсоннинг бевосита дунёқараши, салоҳияти, тажрибаси билан 

боғлиқ хусусиятларни камол топтириш масалаларининг долзарблигини ошириб, ёшлар 

олдига янада чуқур билим эгаллашни, катта кўламдаги ахборотни тўла ўзлаштиришни 

ва ундан самарали фойдаланишни ҳозирги куннинг муҳим масалаларидан бири қилиб 

қўяди. 

